
				Гэта старонка не была вычытаная
Ды мне даражэйшы вугал гэты гнілы,

Камень пры дарозе, пясок ля магілы,

Як чужое поле, як дом мураваны! —

Не аддам за сурдут каптан свой падраны.

Клікалі-ж у госьці і клічуць суседзі; —

Не пайду, ня трэба, — бо, кажуць, заедзі

Ад чужога хлеба драсны абсядаюць,

Што чужога прагнуць, то сваё кідаюць.

Я ня кіну хаты, хоць вы мяне рэжце,

Не пайду да вас я, хіба у арэшце.

А хоць сілай навет адарвалі-б з дому,

Калісьці вярнуўся-б, як мядзьведзь да лому.

Заваліцца й хата, зарастуць пакосы,

Усё-б я вярнуўся, хоць голы ды босы!

Насек-бы бярвеньняў, нацягаў-бы моху,

Зноў-бы склеціў хату як-кольвек патроху,

Зрабіў-бы камору, выкаваў-бы жорны, —

Усё-ж свой хлеб еў-бы, хоць-бы сабе чорны!

Ну дык-жа адстаньце, на што я вам трэба:

Ці каб ваш хлеб есьці, ці рабіць вам хлеба?


|}





АХВЯРА.





	
Маліся-ж, бабулька, да Бога,

Каб я панам ніколі ня быў:

Не жадаў-бы чужога,

Сваё дзела як трэба рабіў.

Каб прад меншым я носу ня драў,

А прад большым ня корчыў сьпіны,

Каб грэх свой прад сабой я пазнаў,

У другіх каб ня відзеў віны;

Чужых жон, каб ня вёў да граху,

А сваю, каб як трэба любіў,

Каб мне дзеці былі у слуху,

Каб я бацькам для іх век дажыў.

Каб людзей прызнаваў за братоў,

А багацтва сваё меў за іх,

Каб за край быў умерці гатоў,

Каб ня прагнуў айчызны чужых.

Каб я Бога свайго не акпіў,

Каб ня здрадзіў за грошы свой люд,

Каб свайго я дабра не прапіў,

І нізашта ня меў чужы труд.

Каб падвойчы мне грошы ня браць

За праданы кусочак ральлі,

Каб сваю мне зямельку араць

І умерці на ей хоць калі.

Дык прасі-ж ты у Бога, малі,

Каб я панам ніколі ня быў!

